
   Эссе
“ Ричард  Бахның  “Акчарлак  Джонатан Ливингстон”  
исемле әсәре  укыганнан соң туган  уйланулар”
     Кеше  гомере   гаять   катлаулы  күренеш.  “Кеше  өчен  иң кадерле – гомер”, дип юкка гына әйтмәгәндер Э.Верхарн. Тормыш – ул мәңгелек агач, туктаусыз алга бару дигән сүз. Тормышның чоры, вакыйгалары, вакытлары була. Моннан чыгып шуны әйтәсе килә – кеше үзенең тормышына үзе хуҗа ул  үз тормышын үзе бизәргә тиеш. Тормыш дөньяның матурлыгын, кыйммәтен белергә, гомернең кадерен белеп яшәргә, авыр чакларда да үзеңдә яшәү өчен көч табарга өйрәтә. Тормышта  үз урынын тапкан  кеше  генә үзен  бәхетле  саный ала.  
      Кеше күбрәк яшәгән саен тормышның  кыйммәтен  күбрәк аңлый башлый. Шулар турында уйлап утырганда кулыма Ричард  Бахның  “Акчарлак  Джонатан Ливингстон”  исемле әсәре килеп керде. Бер яктан – бу әсәр фәлсәфи булса, икенче яктан тормыш мәгънәсе үрнәге. Әдәби әсәрнең асылында тормышка, үсешкә, яңалыкка омтылыш ята.Тормыш, яшәүнең мәгънәсе – үсеш. Әсәр герое, ирексездән, үзенең тотышы , кылган гамәлләре белән тормыш кагыйдәсен безгә җиткерә. 
      Тормыш, кешелек яралганнан бирле үсештә. Шулай булмаса, без бүген яши торган заман, тормыш – атом, космос, компьютерлар заманына килеп җитә алыр идеме. Уракны алыштырган комбайннар, чыраны алыштырган электр энергиясе, агач көпчәкле  арбалардан – заманча транспорт чаралары, хыялый Икарның  каурый канатларыннан – алдынгы технология  чаралары белән  җихазландырылган  самолетлар, төймәле санау такталары, каурыйлы язу коралыннан – компьютерлар. Болар барысы да, галәм сәгате күзлегеннән караганда, кыска гына вакыт аралыгында  кешелек  аңының, сәләтенең, омтылышының  зур  адымнар белән алган  баруын,  туктаусыз үсештә булуын, чиксезлеген  күрсәтә. Тормышны алга, яхшыга үзгәртергә теләк  кенә акылны фәнни үстерергә, тупланган тәҗрибәне тормышта кулланып яхшы яшәү рәвешен китереп чыгыра.
         “Минем ирекле кош кебек, кулларым белән болытларга кагылып таң атканчы очасым “,-килә ди Джонатан. Аның ирекле кош булып, башкаларга буйсынмыйча очасы, үзенең сайлаган юлындагы каршылыкларга курыкмыйча, бирешмичә яшисе килә. Әйе, ул курыкмый, алга таба омтыла,тормышында үзенең яшәү мәгънәсен – бәхетен таба. Ә нәрсә соң ул бәхет? “Бәхетнең чагыштыру дәрәҗәсе юк”,-ди Жорис де Брюйн. Кайберәүләр бәхетне материаль тышлыкта күрәләр, кем өчендер – кешенең ниндидер бер эчке халәте, ә кайберәүләр бәхетне янындагы үзеннән башка берәүдә күрәләр.
         Әсәрне  укыганда  минем  күңелдә  туган  хисләр, фикерләргә  килгәндә- мин үзем бу дөньяга тууым белән бәхетле, минем алдагы тормышка омтылышым бар, минем яраткан эшем бар.
        Мин – тәрбияче. Мин – балалар тәрбиялим, яраткан шөгылем белән шөгыльләнәм.  ”Тәрбияче үзедә тәрбияле булырга тиеш”,- Карл Маркс.
Тәрбияче булу минем өчен нәрсә соң ул?
-бу минем үз – үземне танып белүем;
-башкаларга җылылык,яктылык бирүем;
-яшь буынга тормышна азмы – күпме танып белергә өйрәтүем;
        Ризаеддин Фәхретдин тикмәгә генә: “Бала чактан алган тәрбияне соңыннан бөтен дөнья халкы үзгәртә алмас”,- димәгән бит.
        Әйе, тәрбияче балаларга ана җылысы, тормышка якты караш, башлангыч акыл тәрбиясе бирә. Акчарлак Джонатан да үзенең үрнәгендә яшь буынны ничек тәрбияләп, чыныктырып булырга мөмкинлеген күрсәтә. Әлбәттә төрле осталыкларга өйрәтеп була, ләкин иң беренче уйлый белергә өйрәтергә кирәк.Ул шуңа омтыла  һәм шуңа ирешә.                                                                                     
          “Син акылдан шашкан кош өерен яратырга тиеш түгел. Син шөгыльләнергә һәм һәрбер кошта аның төп хаклыгын күрергә, һәм аларда  аны үзләрендә күрә белергә тиеш”,- ди Джонатан Флетчка. Миндә, балаларда аларның үзләрен табарга, алдагы олы тормышка таба кечкенә генә бер адым ясарга өйрәтәм. Минем дә алга таба омтылышым Джонатан кебек – авырлыкларга  сынмыйча, сыгылмыйча яшь буынга аз гына булса да белем, яктылык, мәхәббәт алып килү һәм аларда да шундый сыйфатлар тәрбияләү, тормышны ярата белергә омтылу. 
         Тормышта бердәнбер бәхет – ул һәрвакыт алга омтылыш”,- дигән Эмиль Золя.  Бүгенге  көндә  мин  белем  бирүнең беренче баскычы булган  балалар бакчасыннан мәктәпкә  камил  кузаллауга  ия булган, тирә якны, чынбарлыкны күрә, тоя, кабул итә ,  аңа, үз  күзлегеннән  чыгып, үзгерешләр  кертә ала  торган  мөстәкыйль, сәләтле бала  тәрбияләп озата алам  икән, бу  минем  хезмәтемә иң югары бәядә,  минем өчен  зур  бәхет тә.

